
1137 L’Accord Passé et Conclu Touchant la Matiere des Sacremens, entre les Ministres de l’Eglise de Zurich, et maistre Jean Calvin Ministre de l’Eglise de Geneve*. [1551]


I. Corinth. 1.

Je vous prie, mes freres, au nom de nostre Seigneur Jesus Christ, que vous parliez tous d’une sorte, et qu’il n’y ait point de partialitez entre vous : mais que soyez unis en un mesme sens et propos.


Jean Calvin à ses Bien-Aimez et Honorez freres, les Pasteurs et Docteurs de l’Eglise de Zurich, fideles serviteurs de Jesus Christ commun Seigneur et Maistre de tous.


Combien que je vous traitte souvent d’un mesme propos, toutesfois je ne crain point d’estre estimé importun de vous. Puis que nous sommes tous d’un mesme jugement, il est impossible que vous n’approuviez ce que je fay. Quant à ce que je suis un peu ardent à solliciter, je suis incité par les prieres que beaucoup de gens de bien m’en font. Je vous ay desja adverti quelquefois, que plusieurs estoyent offensez, de ce qu’il leur sembloit que nous n’avions pas vous et moy une façon d’enseigner conforme et accordante. Adjoustans qu’ils avoyent quelque couleur d’ainsi penser, encore qu’il n’y eust pas cause suffisante. Telles gens portent reverence à vostre Eglise : comme elle en est digne pour les graces que Dieu y a mises : ils ont aussi la nostre en quelque reputation, et mesme en particulier, ils m’attribuent je ne say quoy. Ils desirent donc de tellement profiter en nos livres, qu’il n’y ait nulle apparence de discord qui les trouble ou empesche. Pource que je ne voyoye remede plus propre à oster ce scandale, que si en devisant privément ensemble, nous peussions trouver quelque bon moyen de monstrer et certifier la convenance qui est entre nous : j’entreprin n’agueres, comme vous savez, 1138 un voyage en vostre ville. Et nostre honoré frere Guillaume Farel, comme celuy qui ne se lasse jamais de servir à Dieu et à son Eglise, ne refusa point de m’y tenir compagnie : combien que c’estoit plustost à luy de m’estre guide et conducteur. Or quant à nous, vray est que d’une part et d’autre nous pouvons bien affermer en verité que nous avons tres-bien accordé ensemble : mais pource que je ne puis bonnement persuader à tous ce qui en est, il me fait mal que...

